
Kavachayantra Prabhava Kathanam

કવચયન્ત્રપ્રભાવકથનમ્

શ્રીપરાશર સંહિતા ।
અથાષ્ટસપ્તતિતમઃ પટલઃ ।
શ્રીપરાશરઃ -
પાર્વત્યૈ શઙ્કરેણોક્તં કવચં તુ મહદ્ધિતમ્ ।
અત્યાદરેણ વિપ્રેન્દ્ર ! પ્રોક્તં લોકહિતાયવૈ॥ ૧॥
પાર્વત્યુવાચ -

દેવદેવ! જગન્નાથ! સર્વભૂત વશઙ્કર ।
કેન રક્ષા ભવેન્નૄણાં ભીતાનાં વિવિધાપદૈઃ॥ ૨॥
મઙ્ગલઞ્ચ  મહાપુણ્યં પવિત્રં પાપનાશનમ્ ।
શ્રોતુમિચ્છામિ દેવેશ! વદ મે કરુણાકર॥ ૩॥
શિવોવાચ -

શ‍ૃણુ ગુહ્યતમં દેવિ! ભક્તામયવિનાશકમ્॥ ૪॥
સર્વસમ્પત્કરં ગૌરિ ગોપનીયં પ્રયત્નતઃ॥ ૫॥
મદંશજો મહાતેજા મહાબલપરાક્રમઃ ।
સુભગસ્સુન્દરશ્શૂરઃ શઙ્કરો ભક્તવત્સલઃ॥ ૬॥
વિજયો વિષ્ણુભક્તાઢ્યો રામદૂતઃ કપીશ્વરઃ ।
એવં પ્લવઙ્ગરૂપેણ  જાતોઽહં શ્રુણુ પાર્વતિ॥ ૭॥
અજોહં લોકરક્ષાર્થં રામદૂતોઽસ્મિચાદરાત્ ।
વક્ષ્યામિ તસ્ય કવચં સાદરેણ પ્રિયે શ્રુણુ॥ ૮॥
પ્રાતસ્સ્નાત્વાતુ વિધિના વસ્ત્રાભરણભૂષિતઃ
પ્રક્ષાલ્ય પાદાવાચમ્ય સુગન્ધશ્ચોર્ધ્વપુણ્ડ્રધૃત્॥ ૯॥
યોગભૂમિં  પ્રવિશ્યાથ તાં સમ્પ્રોક્ષ્ય ચ વિન્યસેત્ ।

આસનં કલ્પયેત્પ્રાજ્ઞઃ સન્ધ્યાવન્દનમાચરેત્॥ ૧૦॥
ગાયત્રી પ્રજપેત્ ધીમાન્ પ્રાણાયામત્રયં ચરેત્ ।
કૃતસ્વાઙ્ગકરન્યાસો  મન્ત્રાભ્યાં વાગ્યતઃ શુચિઃ॥ ૧૧॥
દેવભૂતાદિ કર્મેભ્યો આઞ્જનેયમયઃ પુમાન્ ।
પાદયોર્જાનુનોરૂર્વોરુદરેહૃદિકન્ધરે ।
મુખેશિરસ્યાનુપૂર્વ્યામોઙ્કારાદીનિ વિન્યસેત્॥ ૧૨॥
ૐ નમો રામદૂતાયેતિ વિપર્યયમથાપિવા ।
કરન્યાસો બુધઃ કુર્યાત્ દ્વાદશાક્ષરવિદ્યયા॥ ૧૩॥
પ્રણવાદિ યકારાન્તમઙ્ગુલ્યઙ્ગુષ્ઠપર્વસુ   ।
ન્યસેદ્ધકારં હૃદયેનુકારમનુમૂર્ધનિ॥ ૧૪॥
શિખાયાતુ મકારઞ્ચ તેકારં ભુજયોરસિ ।
નકારં નેત્રયોર્યુજ્ય મકારં સ્વાસ્ત્રમુદ્દિશેત્॥ ૧૫॥
સવિસર્ગં પઠેન્નિત્યં સર્વદિક્ષુવિનિર્દિશેત્   ।
મન્ત્રં ન્યાસં તતઃ કૃત્વા  ધ્યાયેદ્ભક્ત્યા સુબુદ્ધિમાન્॥ ૧૬॥
ધ્યાનં -
બાલાર્કસન્નિભં દેવં દિવ્યકૌપીનમુજ્જ્વલમ્ ।
દિવ્યમૌઞ્જીધરં શાન્તં દિવ્યકુણ્ડલધારિણમ્ ।
દિવ્યયજ્ઞોપવીતાઢ્યં દિવ્યાભરણભૂષિતમ્ ।
કિઙ્કિણીકટિસૂત્રઞ્ચ કેયૂરવનમાલિનમ્ ।
રુદ્રાવતાર સેનાઢ્યમઞ્જનાગર્ભસમ્ભવમ્ ।
ભક્તાનાં ભયહર્તારં રામદૂતં નમામ્યહમ્॥ ૧૭॥
ઇતિ સ્તુત્વા હનૂમન્તં નિશ્ચલં કવચં પઠેત્॥ ૧૮॥
કવચં પ્રારમ્ભ -

અસ્ય શ્રીકવચસ્તોત્રમન્ત્રસ્ય । ઈશ્વર ઋષિઃ । અનુષ્ઠુપ્છન્દઃ  ।
શ્રીહનુમાન્ દેવતા । મારુતાત્મજ ઇતિ બીજમ્ । અઞ્જનાસૂનુરિતિ શક્તિઃ ।
રુદ્રાવતાર ઇતિ કીલકમ્ । શ્રીહનુમત્પ્રસાદસિધ્યર્થે જપે વિનિયોગઃ॥
કવચસ્તોત્રમ્ -
ૐ નમો રામદુતાય । અષ્ટાક્ષરાય । હનુમતે નમઃ । ષડક્ષરોઽયમ્ ।
દિશમૈન્દ્રીં  ભવતુ મે અઞ્જનાપ્રિયનન્દનઃ ।

દિશમવતુ આગ્નેય્યાં લઙ્કાપ્રાસાદભઞ્જનઃ॥ ૧॥
યામ્યાં દિશિરક્ષતુ મે કેસરીપ્રિયનન્દનઃ ।
નૈરૃતીં  દિશપક્ષઘ્નઃ પાતુ મે પ્લવગાધિપઃ॥ ૨॥
પાતુ શ્રીવાયુપુત્રો મે વારુણીં દિશમવ્યયઃ ।
સુગ્રીવસચિવો નિત્યં પાતુમ્ મે વાયુવીં  દિશમ્॥ ૩॥
રુદ્રાવતારોઽવતુ મે કૌબેરી દિશમક્ષહા ।
શ્રીરામદૂતોઽવતુ મે ઈશાન્યાં દિશમવ્યયઃ॥ ૪॥
અથસ્તાત્પાતુમે નિત્યં વાલાસ્ત્રો વરદો હરિઃ ।
ઊર્ધ્વં દિશિ રક્ષતુ મે શઙ્કરોઽમિતવિક્રમઃ॥ ૫॥
અન્તરિક્ષં દિશં પાતુ નીતિજ્ઞો મે મહાકપિઃ ।
બાહ્યાભ્યન્તર્દિશૌ   પાતુ પિઙ્ગાક્ષોમેઽબ્ધિલઙ્ઘનઃ  ॥ ૬॥
સુશિરોમે શિરઃ પાતુ ફાલં મે પાતુ પાવનિઃ ।
દૃશૌ મે પાતુ સુદૃશો કણૌ પાતુ સુકર્ણવાન્॥ ૭॥
સુઘ્રાણઃ પાતુ ઘ્રાણં મે મુખં તુ પ્લવગાનનઃ ।
સુજિહ્વઃ પાતુ જિહ્વાં મે કણ્ઠં પાતુ સુકન્થરઃ॥ ૮॥
સુસ્કન્ધઃ પાતુ મે સ્કન્ધો સુભુજોઽવતુ મે ભુજૌ ।
સુકરોમે કરૌ પાતુ હૃદયં સુહૃદોમમ॥ ૯॥
સુમધ્યઃ પાતુ મે મધ્યં નાભિં  તુ સુનાભિવાન્ ।
કટિં  મે સુકટિં  પાતુ ઊરૂ સુરૂરુમાન્ મમ॥ ૧૦॥
સુજાનુઃ જાનુની પાતુ જઙ્ઘે  પાતુ સુજઙ્ઘવાન્  ।
સુપાદઃ પાતુ મે પાદૌ સુનખો મે નખાનિ ચ॥ ૧૧॥
અનુક્ત સન્ધિનીપાતુ સર્વદા ચ સુસન્ધિમાન્ ।
સર્વાઙ્ગાનિ  ચ મે પાતુ સર્વાવયવશોભિતઃ॥ ૧૨॥
સઙ્કટે વિષમે દુર્ગે ભયે પારે મહાહવે ।
નિશાયાં સન્ધ્યયોઃ પાતુ હનુમાન્ સર્વતસ્સદા॥ ૧૩॥
જલેહ્યગ્નૌ સ્થિતે ચૈવ વાયુવ્યઞ્ચ ગુહાન્તરે ।
નદ્યાં શૈલે ચ વિપિને દાવાગ્નૌ ચોર સઙ્કટે ॥ ૧૪॥

રાજદ્વારે સભાસ્થાને શત્રુદ્વારે ચ કૃત્રિમે  ।
પાતુ શ્રીરામદૂતોઽસૌ સદા માં ભક્તવત્સલઃ॥ ૧૫॥
સર્પવૃશ્ચિકલૂતાદિ વિષેભ્યઃ પાતુ માં સદા ।
સ્થાવરં જઙ્ગમં  ચૈવ કૃત્રિમાંશ્ચ  હરીશ્વરઃ॥ ૧૬॥
નરવાનરસિંહેભ   તરુક્ષુ વ્યાઘ્રભલ્લુકાત્ ।
હ્રિંસ્ર્રાદ્વનચરાધ્યક્ષા   દ્રક્ષો ગન્ધર્વકિન્નરાત્॥ ૧૭॥
ભૂતપ્રેતગણાશ્ચૈવ પિશાચબ્રહ્મરાક્ષસાત્ ।
વેતાલદનુજાત્પાતુ સીતાશોકવિનાશનઃ॥ ૧૮॥
દુઃસ્વપ્નાત્સલિલાત્પાતુ દુષ્કૃતાદદુઃખ સઙ્કુલાત્ ।
અજ્ઞાનાત્કર્મલોપાચ્ચ પાતુ માં બ્રહ્મપાવનિઃ॥ ૧૯॥
પરદારાત્પરદ્રવ્યાત્પરદાન પરિગ્રહાત્ ।
પરચિન્તા પરધ્યાનં પરવ્યાધિ ભયાચ્ચ મામ્॥ ૨૦॥
પાતુ પ્રચણ્ડ દોર્દણ્ડ આઞ્જનેયો મહાબલઃ ।
કર્મલોપાત્ક્રિયાલોપાદ્બુદ્ધિજાડ્યાચ્ચ ચંચલાત્॥ ૨૧॥
આયુધાત્કન્દનાદસ્ત્રાત્કારાગારાચ્ચ શ‍ૃઙ્ખલાત્  ।
તાડના દૌષધાન્મન્ત્રાત્પાતુ માં બ્રહ્મપાવનિઃ॥ ૨૨॥
ફલશ્રુતિઃ -
હનુમત્કવચં પુણ્યં સર્વસિદ્ધિકરં પરમ્ ।
મૃતાનામમૃતત્ત્વાય ભીતાનાઞ્ચ અભીતયે॥ ૨૩॥
મોક્ષાયઞ્ચ મુમુક્ષૂણાં શ્રીકામાનાં શ્રિયે તથા ।
વિજયાય જિગીષૂણાં વ્યાધિતાનામરોગકૃત્॥ ૨૪॥
વશ્યાય વશ્યકામાનાં વિદ્યાયૈ વેદવાદિનામ્ ।
દ્રવિણાય દરિદ્રાણાં પાપાનાં પાપશાન્તયે॥ ૨૫॥
વાદિનાં વાદવિજયં કવીનાં કવિતાપ્રદમ્ ।
અન્નાય ક્ષુધિતાર્તાનાં સ્વર્ગાય સ્વર્ગમિચ્છતામ્॥ ૨૬॥
પશુદં પશુકામાનાં પુત્રેભ્યઃ પુત્રકામિનામ્ ।
દારેભ્યો કૃતદારાણાં જ્ઞાનાય જ્ઞાનમિચ્છતામ્॥ ૨૭॥
રાજ્યાય ભ્રષ્ટરાજ્યાનાં અશાન્તાનાઞ્ચ શાન્તયે ।

અમૃત્યવે મૃત્યુભિયામાયુષ્યં ચાયુરિચ્છતામ્॥ ૨૮॥
શત્રુક્ષયે શત્રુમતામન્વર્થાયચ યોગિનામ્ ।
ભર્તૃવશ્યાય ચ સ્ત્રીણાં સ્ત્રીવવ્યાય નૄણામપિ॥ ૨૯॥
રાજવશ્યાય કવચં રાજસન્નિધિસેવિનામ્ ।
ભક્ત્યર્થં વિષ્ણુભક્તાનાં વિષ્ણૌ સર્વાન્તરાત્મનિ॥ ૩૦॥
વિનાયકો વિસૃષ્ટાનાં શાન્તયે ભવતિ ધૃવમ્ ।
જપ્તુ સ્ત્રીવર્ગસિધ્યર્થં ગૃહસ્થેન વિશેષતઃ॥ ૩૧॥
મુનિભિઃ મૌનસિધ્યર્થં મોક્ષાય પરમાય ચ ।
ઉદ્યન્તં ચણ્ડ કિરણં ઉપસ્થાય કૃતાઞ્જલિઃ॥ ૩૨॥
કદલીકાનને તિષ્ઠન્નાસિનો વા જપન્ દિવા ।
સર્વાન્કામાનવાપ્નોતિ અને નૈવ જપપ્રિયે ! ॥ ૩૩॥
મમ પ્રીતિકરં દિવ્યં વિષ્ણુભક્તિવિવર્ધનમ્ ।
જ્વરાર્તાનાં કુશાગ્રેણ માર્જયેત્કુષ્ઠરોગિણામ્॥ ૩૪॥
અઙ્ગમઙ્ગં   યથા લિઙ્ગં  કવચેન તુ સાધકઃ॥ ૩૫॥
યસ્યા સ્મૃત પ્રજાયુક્તા તસ્યામઙ્ગં  પ્રમાર્જયેત્ ।
સાપુત્રં લભતે દીર્ઘં જીવિનં ચાપ્યરોગિણમ્॥ ૩૬॥
વન્ધ્યાયા માર્જયેદઙ્ગં  કુશૈર્મન્ત્રેણ સાધકઃ ।
સાવૈ સંવત્સરાદર્વાગ્ગર્ભંધત્તે મનોહરમ્॥ ૩૭॥
પતિ વિદ્વેષિણીયા તુ તસ્યા અઙ્ગં  પ્રમાર્જયેત્ ।
સાતમેવ ભજેત્પ્રીત્યા ભર્તારં નાન્યમાન સા॥ ૩૮॥
અશ્વત્થે રાજવશ્યાર્થી જલમગ્નર્મહદિચ્છતામ્ ।
પાલાશમૂલે વિદ્યાર્થી તેજસેઽભિમુખેરવેઃ॥ ૩૯॥
કન્યાર્થી ચણ્ડિકાગેહે શિવગેહે રિપુક્ષયમ્ ।
શ્રીકામો વિષ્ણુગેહે ચ મોક્ષાર્થી યત્રકુત્રચ ।
કિમત્ર બહુનોક્તેન સર્વાન્કામાનવાપ્નુયાત્॥ ૪૦॥
અન્યચ્ચ કવચં વક્ષ્યે શ‍ૃણુ શૈલસુતે! પ્રિયે! ।
ગુહ્યાદ્ગુહ્યતમં લોકે મઙ્ગલાનાઞ્ચ  મઙ્ગલમ્ ॥ ૪૧॥

કવચ પ્રારમ્ભઃ -
હનુમાન્ પાતુ મે નિત્યં સિરવક્ત્રોષ્ઠ નાશિકાઃ ।
કર્ણૌ સ્કન્ધૌ ભુજૌ વક્ષૌ રામેષ્ટઃ પાતુ કક્ષકૌ॥ ૪૨॥
પૃષ્ઠં ચ જઠરં સર્વં સ્તનૌ જતૃચ હૃત્કટિમ્ ।
હરિઃ પાતૂદરં નાભિં  પર્શ્વં હસ્તાઙ્ગુલીસ્તથા ॥ ૪૩॥
જાઠરં વહ્નિસ્થાનન્તુ ગણ્ડં જઘન ગુહ્યકમ્ ।
પાવનિઃ પાતુ મે નિત્યમૂરુયુગ્મં સજાનુકમ્॥ ૪૪॥
આઞ્જનાસૂનુ મે પાતુ જઙ્ઘે  પાદૌચ સર્વદા ।
યદુક્તં યચ્ચ નોક્તં મે યદ્બાહ્યે યત્તદન્તરમ્॥ ૪૫॥
સર્વાઙ્ગં  પાતુ મે શૂરો લક્ષ્મણપ્રાણદાયકઃ॥ ૪૬॥
ય ઇદં કવચં દિવ્યમાઞ્જનેયસ્ય કામદમ્ ।
ધ્યાયેજ્જપેદ્ભજેત્તસ્ય શ્રીવિદ્યાયુશ્ચ વર્ધતે॥ ૪૭॥
શ્રીયન્ત્ર લક્ષણમ્ -
પ્રાચીષ્ષડ્ભિર્લિખેદ્રેખીદીચીષટ્  ચ તથાક્રમમ્ ।
સપઞ્ચવિંશતિસ્તત્ર   કોષ્ટાનાં તુ ભવિષ્યતિ ।
કોષ્ટે કોષ્ટે અયં મન્ત્રો સાક્ષરાણિ યથાક્રમમ્॥ ૪૮॥
ગ્રન્થાન્તરે -
ઉદગગ્રા લિખેદ્રેખાઃ સ્થાનં મૂલન્તુ દક્ષિણમ્ ।
પ્રાગગ્રાશ્ચ લિખેદ્રેખાઃ સ્થાનં મૂલન્તુ પશ્ચિમમ્॥ ૪૯॥
પ્રાગગ્રા મુદગગ્રઞ્ચ સમારભ્ય લિખેદ્બુધઃ ।
રેખાપદેષુવિલિખેત્કવચસ્ય પદં પદમ્॥ ૫૦॥
સૌવર્ણે રજતે તામ્રે તાલપર્ણેઽપિ વા મુને ।
ભૂર્જે રોચનયા વિદ્વાન્ સોઽપિ કુઙ્કુમ  મિશ્રયા॥ ૫૧॥
યસ્તુ યન્ત્રમિદં મૂર્ધ્નિ  સ્થિતં કણ્ઠે તુ ધારયેત્ ।
સઙ્ગ્રામે  વ્યવહારે ચ ચોરવ્યાઘ્રભયેષુ ચ ।
મારીભયે વિષભયે મહાદ્ભુતપ્રપીડને॥ ૫૨॥
ક્ષયાપસ્મારપીડાસુ સર્પવૃશ્ચિકલૂતકે ।
તાપનેતુ તથા શોકે નેત્રરોગે ચ દુઃસહે॥ ૫૩॥

નાનાવિધ ભયેષ્વે ચ નાનાવ્યાધિપ્રપીડને ।
વિન્યસ્ય કવચં યસ્તુ મન્ત્રરાજેન મન્ત્રિતમ્॥ ૫૪॥
નતસ્ય દુરિતં કિઞ્ચિદિહ ચામુત્ર ચૈવહિ ।
વન્ધ્યયા ધારયેદ્યન્ત્રમચિરાત્પુત્રિણી ભવેત્॥ ૫૫॥
ક્ષુદ્રસિધ્યૈ તતોઽન્યસ્યૈ યસ્તુ પ્રાર્થયતેઽલ્પધીઃ ।
પિપાસતો સવિહિતો મૃગતૃષ્ણાં પિપાસતિ॥ ૫૬॥
વશ્યાકર્ષણ વિદ્વેષ સ્તમ્ભનોચ્ચાટનાદિષુ ।
કૃત્વા  તુ કવચં ન્યાસં જપેનમન્ત્રમનુત્તમમ્॥ ૫૭॥
તથૈવ સર્વમાપ્નોતિ નાત્રકાર્યા વિચારણા ।
શ્લોકે શ્લોકે પ્રકુર્વીત હોમં તર્પણમેવચ॥ ૫૮॥
નવરાત્રૌ પઠેદ્વિદ્વાનેકોત્તરવિધાનતઃ ।
મલ્લિકાજાતિ પુષ્પૈશ્ચ ખજૂરકદલીફલૈઃ॥ ૫૯॥
દ્રાક્ષાફલેષુ ખણ્ડૈર્વા હોમં કુર્યાદ્વિચક્ષણઃ ।
બહુશો સિદ્ધિમાપ્નોતિ ફલમાપ્નોત્ય સંશયઃ॥ ૬૦॥
એવં કૃત પુરશ્ચર્યો કુબેર સદૃશોભવેત્ ।
તર્પણે તર્પયામીતિ સ્વાહાન્તઞ્ચ હુનેદ્બુધઃ॥ ૬૧॥
જયદ્વન્દ્વસમાયુક્તં હોમાંતે ચ તથોચ્ચરેત્ ।
ઇતિ શ્રીપરાશરસંહિતાયાં પરાશરમૈત્રેયસંવાદે
કવચસ્તોત્રયન્ત્રમહિમાદિવર્ણનં નામ અષ્ટસપ્તતિતમઃ પટલઃ ।

